
ВОВЕД


I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Законодавството на Република Северна Македонија областа која се предвидува да се уреди со овој закон не е уредена со позитивните прописи во Република Северна Македонија. Основна причина за донесување  на овој закон е граѓаните, органот или институцијата која го предлага, избира или именува носителот на јавна функција да го провери интегритетот и достојноста на носителот на јавната функција се со цел да се  намали можноста за корупција, криминал, злоупотреба на службена должност и нарушување на угледот на институцијата која ја претставува.  
Проверка на носители на јавна функција претставува собирање, анализирање и објавување на информации и податоци за секој носител на јавна функција, од страна на Агенцијата за вршење на проверка на носители и кандидатите за носители на јавна функција. Податоците кои се собираат, анализиараат и обајвуваат се обезбедуваат од надлежните органи и инситуции предвидени во овој закон.  
Овој закон има поширок обсег во својот предмет на уредување и ги опфаќа не само носителите на јавни функции туки и канидатите за носители на јавни функции. На овој начин граѓаните, јавноста или органот што избир или именува ќе бидат запознаени со целокупниот беграунд на лицето што е или ќе биде носител на јавна функција.

Се со цел целосно и доследно спроведувањена овој закон како и имплементација на истиот се предвидува основање на Агенција за проверка на носители и кандидатите за носители на јавна функција која како самостоен државен орган со својство на право лице ќе има надлежност да собира, анализира и објавува информации и податоци согласно со овој  закон, да издава извод со податоци за носителите и кандидатите за носители на јавна функција до органот или институцијата која предлага, избира или именува носителот на јавна функција, да изготвува каталог со податоци за сите кандидати и носители на јавна функција за кои е поднесено барање и е извршена проверка, и да го објавува на својата веб-страница. 

Согласно предвидените законски одредби раководните лица во институциите, органите и политичките партии кои предлагаат и вршат избори и именувања или од нив овластени лица се должни пред да предложат или пред да  го спроведат изборот или именувањето на носителот на јавна функција до Агенцијата да поднесат барање за проверка на сите пријавени кандидати и лица кои треба да бидат избрани, именувани или предложени. 

Следствено на горенаведеното се наметнаа потребата од донесување на овој закон.

 
II. ЦЕЛИ, НАЧЕЛА И ОСНОВНИ РЕШЕНИЈА


Предлог закон за Агенција за проверка на носители и кандидатите за носители на јавна функција ги содржи следниве решенија:

-  Основање на Агенција за проверка на носители и кандидатите  за носители на јавна функција која ќе ги има следниве надлежности: да собира, анализира и објавува информации и податоци согласно со овој закон, да издава извод со податоци за носителите и кандидатите за носители на јавна функција до органот или институцијата која предлага, избира или именува носителот на јавна функција, да изготвува каталог со податоци за сите кандидати и носители на јавна функција за кои е поднесено барање и е извршена проверка, и негово објавување на  својата веб-страница, да соработува со други државни органи во обезбедување на потребните информации, редовно да ја известува јавноста за својата работа  во врска со надлежностите што ги има согласно со овој закон.

- Со овој закон исто така се уредува начинот и постапката за избор на директор и заменик директор на Агенцијата како и нивните права, обврски и надлежности.

- Согласно законското решение Агенцијата согласно со својата надлежност треба да ги собира, анализира и објавува  податоците од следиве надлежни инситуции: Министерство за внатрешни работи, Управа за јавни приходи, Агенција за вработување на Република Северна Македонија, Агенција за катастар на недвижности, Централен депозитар за хартии од вредност АД Скопје, Податоци од единствен регистар на трансакциски сметки- Клириншка куќа „КИБС“ АД Скопје, Централен регистар на Република Македонија, Царинска управа, Министерство за труд и социјална политика, Државен завод за ревизија, Македонска берза на хартии од вредност, Народна банка на Република Македонија, Министерство за економија,  Кривичен суд, Основно јавно обвинителство и од останати надлежни институции од кои Агенцијата ќе оцени дека има потреба да прибави одредени податоци. Надлежните инситуции до кои е доставено барање за прибирање на податоци до Агенцијата ги доставуваат сите податоци со кои располагаат во своите бази на податоци и регистри во врска со лицето носител на јавна функција или канидат за носител на јавна функција. Надлежните иниситуции до кои е доставено барање за прибирање на податоци до Агенцијата ги доставуваат сите податоци со кои располагаат во своите бази на податоци и регистри и за правните лица кои се поврзани со лицето носител на јавна функција или канидат за носител на јавна функција.

- Определување на носителите и кандидати за носители на јавна функција во смисла на овој закон кои ќе бидат предмет на проверка од страна на Агенцијата

- Финансирањето на Агенцијата односно одредби кои предвидуваат дека средствата за плата, надоместоци и додатоци на плата, за работа, унапредување на вработените во Агенцијата се обезбедуваат од Буџетот на Република Северна Македонија, а Владата на Република Северна Македонија обезбедува движен и недвижен имот.
- Постапката за проверка и содржината на изводот од извршената проверка

- Транспарентноста во работењето на Агенцијата и заштитата на личните податоци

- Прекршочни одредби

- Завршни одредби


III.ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог законот за Агенција за проверка на носители и кандидатите за носители на јавна функција има фискални импликации врз Буџетот на Република Северна Македонија.


IV.ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предлогот на закон за Агенција за проверка на носители и кандидатите  за носители на јавна функција предизвикува фискални импликации врз Буџетот на Република Северна Македонија како и за одделни субјекти.
V. СКРАТЕНА ПОСТАПКА ЗА ДОНЕСУВАЊЕ НА ЗАКОН

Согласно со член 170 од Деловникот на Собранието на Република Македонија, предлагаме овој Предлог на закон да се донесе по скратена постапка.
ПРЕДЛОГ НА ЗАКОН
ЗА АГЕНЦИЈА ЗА ПРОВЕРКА НА НОСИТЕЛИ И КАНДИДАТИТЕ  ЗА НОСИТЕЛИ НА ЈАВНА ФУНКЦИЈА


I.ОПШТИ ОДРЕДБИ

Предмет на уредување

Член 1

 (1)Со овој закон се уредува основањето, целта, надлежноста, раководењето и внатрешната организација на Агенцијата за проверка на носители и кандидатите за носители на јавна функција, начинот на работа на Агенцијата за вршење на проверка на носители и кандидатите  за носители на јавна функција, условите и постапката за собирање на податоци и информации, евиденцијата на податоци и информации и нивното користење и објавување, контролата и надзорот на Агенцијата за вршење на проверка на носители и кандидатите за носители на јавна функција, финансирањето, транспарентноста на работењето на Агенцијата за вршење на проверка како и правата и обврските на вработените во Агенцијата за вршење на проверка на носители и кандидатите за носители на јавна функција на Република Северна Македонија. 

(2) За примена на овој закон надлежна е Агенцијата за проверка на носителите и кандидатите за носители на јавна функција.

Член 2

Дефиниција за проверка на носители на јавна функција
(1)Проверка на носители на јавна функција во смисла на овој закон претставува собирање, анализирање и објавување на информации и податоци за секој носител на јавна функција, од страна на Агенцијата за вршење на проверка на носители и кандидатите за носители на јавна функција, се со цел граѓаните, органот или институцијата која го предлага, избира или именува носителот на јавна функција да го провери, интегритетот и достојноста на носителот и да се намали можноста за корупција, криминал, злоупотреба на службена должност и нарушување на угледот на институцијата која ја претставува.

(2) Проверка на кандидати за носители на јавна функција во смисла на овој закон преставува собирање, анализирање и објавување на информациина од страна на Агенцијата, се со цел граѓаните, органот, институцијата или одговорното лице кое треба да предложи, избере или именува носител на јавна функција да го провери кредибилитетот, интегритетот и достојноста на кандидатот и да ја намали можноста за корупција, криминал, злоупотреба на службена должност и нарушување на угледот на институцијата која ќе ја претставува.

 (3)Проверката на носителот и кандидатот за носител на јавна функција се остварува без исклучок на општите и посебните услови определени во друг закон.  
Агенција за проверка на носители и кандидатите за носители на јавни функции

Член 3

(1) Заради намалување и елиминирање на ризиците на можноста од настанување и развој на корупција, криминал, злоупотреба на службена должност и овластувања како и нарушување на угледот на институцијата која ја претставува, а со цел да се провери интегритетот и достојноста на носителот и кандидатот за носител на јавна функција се основа Агенцијата за проверка на носители и кандидати за носители на јавни функции (Во натамошниот текст: Агенцијата)

(2) Агенцијата се основа како самостоен државен орган со својство на право лице со права, обврски и одговорности утврдени со овој закок.   

(3) Со Агенцијата раководи директор и заменик директор.

(4) Агенцијата има Секретаријат како стручна служба која ги врши административните работи од надлежност на Агенцијата ( во натамошниот текст: Секретаријатот).

(5) Со Секретаријатот раководи генерален секретар.

Работи од надлежност на  Агенцијата 

Член 4

(1) Агенцијата  работите од своја надлежност ги извршува во согласност со Уставот на Република Северна Македонија, одредбите од овој закон, законите и меѓународните договори ратификувани во согласност со Уставот на Република Северна Македонија.  

(2) Агенцијата во вршењето на работите од законски утврдената надлежност постапува самостојно, независно и без влијание од политичките партии. 

II. РАКОВОДЕЊЕ

Избор на директор и заменик директор на Агенцијата
Член 5

(1)  Со Агенцијата раководи Директор.

(2) Директорот има заменик. 

(3) Директорот и заменикот на директорот ги избира и разрешува Собранието на Република Северна Македонија, на предлог на Комисијата за прашања на изборите и именувањата на Собранието на Република Северна Македонија, по пат на јавен оглас.

(4) Мандатот на директорот и на заменикот на директорот изнесува пет години, без право на повторен избор.
Услови за именување на директор и заменик

Член 6

За директор односно заменик директор може да биде избрано лице кое ги исполнува следните услови:

1) да е државјанин на Република Северна Македонија; 

2) да има стекнато најмалку 240 кредити според ЕКТС односно VII/1 степен на образование во областa на правните, политичките или економските науки;

3) да има минимум осум години работно искуство по завршување на образованието во областите предвидени во точката 2) на овој член;  
4) со правосилна судска пресуда да не му е изречена забрана за вршење на професија, дејност или должност и

5) да не е член на органи и тела на политичка партија.

Постапка за избор на директор и заменик директор на Агенција за проверка на носители и кадидати за носители на јавни функции

Член 7

1) Постапката за избор на директор и заменик на  Агенцијата започнува со објавување на јавен оглас за избор на директор и заменик директор на Агенцијата, а ја спроведува Комисијата за прашања на изборите и именувањата на Собранието на Република Северна Македонија. 

2)  Собранието на Република Македонија го објавува огласот од ставот (1) на овој член во „Службен весник на Република Северна Македонија” и во најмалку три дневни весници кои се издаваат на целата територија на Република Македонија, од кои два од весниците што се издаваат се на македонски јазик и еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик. Огласот се објавува и на веб страницата на Собранието на Република Северна Македонија.  

3) Рокот за пријавување на кандидати за огласот од ставот (1) на овој член е десет дена од денот на објавувањето на огласот во „Службен весник на Република Северна Македонија“. Кандидатите на ковертот и на пријавата наведува дали конкурира за директор или за заменик директор на Агенцијата. 

4) Комисијата за прашања на изборите и именувањата на Собранието на Република Северна Македонија по спроведената проверка на пријавените кандидати во рок од два дена, најдобро рангираните кандидати му ги предлага на Собранието на Република Северна Македонија.

5)  Постапката за избор на директор односно заменик директор на Агенцијата започнува три месеци пред истекот на мандатот на постојните директор односно заменик директор на Агенцијата.

6) Во случај на разрешување односно претстанок на функцијата на  директор односно заменик на директор на Агенцијата пред истекот на мандатот, Собранието на Република Северна Македонија започнува постапка за избор на нов директор односно заменик на директор на Агенцијата во рок од 10 дена од престанокот на мандатот.

Статус на директорот и заменик директорот на Агенцијата

Член 8

(1) Директорот и зменикот на Агенцијата имаат статус на избрани лица.

(2) Директорот и заменикот на Агенцијата функцијата ја вршат професионално.

(3) Функцијата директор односно заменик на Агенцијата е неспојлива со вршење на друга јавна функција, професија или функција во политичка партија.
(4) На директорот на Агенцијата му се исплатува плата утврдена со коефициентот за утврдување на платата на потпретседател на Собранието на Република Северна Македонија утврден со законот со кој се утврдуваат платите на избраните и именувани лица.

(5) На заменикот на Агенцијата му се исплатува плата утврдена со коефициентот за утврдување на платата на пратеник во Собранието на Република Северна Македонија во согласност со законот со кој се утврдуваат платите на избраните и именувани лица.

Престанок на функцијата и разрешување на директорот и заменикот директор на Агенцијата

Член 9
1) На Директорот односно заменик директорот му престанува функцијата пред истекот на мандатот, во следните случаи:

-ако поднесе оставка;

- трајно ја изгуби способноста за вршење на функцијата, што го утврдува Комисијата за прашањата на изборите и именувањата на Собранието на Република Северна Македонија; 

- е осуден со правосилна судска пресуда за кривично дело на безусловна казна затвор од најмалку шест месеца или 

- настапи негова смрт.

(2) Собранието на Република Северна Македонија во случаите од ставот (1) на овој член констатира престанок на функцијата.

(3) Собранието на Република Северна Македонија го разрешува директорот односно заменикот на директор по предлог на Комисијата за прашањата на изборите и именувањата на Собранието на Република Северна Македонија, ако е исполнет еден од следните услови: 

- се утврди дека не ги исполнува условите од членот 6 на овој закон,

- во рок од шест месеци од изборот на директор и заменик на директор на Агенцијата не спроведе проверка на носител на јавна функција и не ја достави до Комисијата за прашања на изборите и именувањата на Собранието на Република Северна Македонија согласно со овој закон,

- нестручно и несовесно ја извршува функцијата,
- се утврди злоупотреба на службена должност и овластување, 

- се констатира злоупотреба на лични податоци согласно закон,
- без оправдани причини не ги почитува роковите за превземање на дејствија согласно со овој закон или

- неоправдано отсуствува од работа во Агенцијата подолго од 6 месеци.

(4) За постоењето на случаите за престанок на функцијата од ставот (1) на овој член и за постоењето на условите за разрешување од ставот (3) на овој член, Генералниот секретар на Агенцијата е должен да го извести Собранието на Република Северна Македонија, веднаш или најдоцна во рок од 3 работни дена од дознавањето за постоењето на случаите односно условите.

(5) Собранието на Република Северна Македонија може да постапува во случаите од ставовите (1) и (3) од овој член и без добивање на известувањето од ставот (4) од овој член. 

(6) Во случај на престанок на функцијата или разрешување на директорот на Агенцијата, до изборот на нов директор на Агенцијата, функцијата на директор на Агенцијата ја врши заменикот на директорот на Агенцијата, со сите должности и овластувања кои ги имал директорот.

Права, должности и одговорности на директорот, заменик директорот на Агенцијата

Член 10
(1) Директорот:
- ја претставува и застапува Агенцијата, 

- ја води и организира работата на Агенцијата,

- обезбедува законито и ефикасно вршење на работите од надлежност на Агенцијата,

- донесува правила за внатрешен ред и дисциплина за вработените во Секретаријатот на предлог на Генералниот секретар;

- донесува прописи и акти за кои е овластен согласно закон,

- донесува акти за постапување на вработените во Агенцијата,

- ја пропишува содржината, формата и начинот на изготвување на изводот од член 11 точка 2) на овој закон;
- се грижи за заштита на собраните податоците, начинот на нивно прибавување, располагање и објавување, 

- одговара за наменско користење на буџетските и други средства со кои располага Агенцијата, 

- дава насоки и  и наредби за работа во Агенцијата,

- поднесува извештај за работата на Агенцијата до Собранието на Република Северна Македонија,

- за својата работа директорот и заменикот на Агенцијата одговараат пред Собранието на Република Северна Македонија. 

- врши други работи од надлежност на Агенцијата во согласност со закон. 

(2) Заменикот на директорот го заменува директорот во случај кога е тој отсутен или кога поради болест или други причини не е во можност да ја врши својата функција, со сите негови овластувања и одговорности во раководењето. Заменикот директор во соработка со директорот врши работи од надлежност на директорот што тој ќе му ги довери. 
Годишен извештај за Агенцијата

Член 11
(1) Директорот до Собранието на Република Северна Македонија доставува на разгледување годишен извештај за работата на Агенцијата најдоцна до 31 март во тековната година за претходната година.

(2) По потреба и по барање на Собранието на Република Северна Македонија, директорот доставува дополнителни извештаи.

(3) Извештајот од ставот (1) на овој член, задолжително содржи податоци за:


- бројот на извршени проверки на носители на јавни функции;


- бројот на извршени проверки на кандидати за носители на јавна функција;


- каталог на сите лица за кои е извршена проверка согласно со овој закон;

- проблеми кои произлегуваат во соработката со органите за спроведување на овој закон и

- финансиското работење на Агенцијата.

(4) Извештајот од ставот (1) на овој член, задолжително се објавува на видливо место на веб страницата на Агенцијата и на Собранието на Република Северна Македонија.
Член 12
Секретаријат на Агенцијата

1) Генералниот секретар и вработените во Секретаријатот имаат статус на административни службеници, освен помошно-техничките лица. 

(2) Генералниот секретар го избира Директорот по пат на јавен оглас. 

(3) За прашањата кои се однесуваат на работниот однос на вработените во ставот (1) на овој член, се применуваат одредбите од Законот за административните службеници и општите прописи за работни односи.
(4) Секретаријатот обезбедува непречено спроведување на надлежностите на Агенцијата

(5) Генералниот секретар го предлага до директорот актот за систематизација и организација на работните места во Агенцијата.

(6) Вработените во секретаријатот во Државната комисија имаат право на  додаток на плата за:
- посебни услови за работа,

- постоење на висок ризик и

- доверливост.

(7) Додатоците на плата од ставот (5) на овој член меѓусебно не се исклучуваат.

(8) Вкупниот износ на висината на додатоците од ставот (5) на овој член не може да изнесува повеќе од 30% од основната плата на вработениот.

III. ФИНАНСИРАЊЕ

Член 13
(1) Со цел основање на Агенцијата, Владата на Република Северна Македонија обезбедува движен и недвижен имот.

(2) Средствата за извршување на функцијата на Агенцијата се обезбедуваат од Буџетот на Република Северна Македонија.
(3) Средствата за плата, надоместоци и додатоци на плата, за работа, унапредување, Агенцијата се обезбедуваат од Буџетот на Република Северна Македонија.  
(3) За обезбедување на средствата од ставот (2) и (3) на овој член, Агенцијата изготвува предлог кој го доставува до Министерството за финансии согласно со Законот за буџетите.


IV . НАДЛЕЖНОСТ

Член 14
Агенцијата во смисла на овој закон ги има следниве надлежности: 

1. собира, анализира и објавува информации и податоци согласно со членот 2 од овој закон,

2. издава извод со податоци за носителите и кандидатите за носители на јавна функција до органот или институцијата која предлага, избира или именува носителот на јавна функција, 

3. изготвува каталог со податоци за сите кандидати и носители на јавна функција за кои е поднесено барање и е извршена проверка, и го објавува на својата веб-страница,

4. донесува подзаконски акт за начинот и постапката за објаувување на податоците на веб страницата на Агенцијата,

5. ги информира надлежните органи за натамошно постапување, 

6. донесува Деловник за работа на Агенцијата, 

7. изготвува Годишен извештај за својата работа и го доставува до Собранието на Република Северна Македонија

8. пропишува образец за добивање на информации од институциите за проверка на лицата од членот 15 на овој закон,

9. соработува со други државни органи во обезбедување на потребните информации,
10. одржува соработка со слични меѓународни институции, 
11. соработува со здруженија, фондации, научни институции и приватниот сектор за добивање на информации согласно со овој закон,

12. спроведува истражувања на јавното мислење за оценка на своето работење;

13. донесува акти за внатрешна организација и систематизација на работните места во Секретаријатот;

14. редовно ја известува јавноста за својата работа  во врска со надлежностите што ги има согласно со овој закон и согласно со Деловникот за работа на Агенцијата и

15. врши и други работи утврдени со закон.

Барање на податоци од надлежни институции

Член 15
(1) Агенцијата согласно со својата надлежност собира, анализира и објавува  податоците од следиве надлежни инситуции:
1.Министерство за внатрешни работи:

2.Управа за јавни приходи:

3.Агенција за вработување на Република Северна Македонија: 

4.Агенција за катастар на недвижности:

5.Централен депозитар за хартии од вредност АД Скопје:

6.Податоци од единствен регистар на трансакциски сметки- Клириншка куќа „КИБС“ АД Скопје: 

7.Централен регистар на Република Македонија:

8.Царинска управа:

9.Министерство за труд и социјална политика:

10.Државен завод за ревизија:

11.Македонска берза на хартии од вредност:

12. Народна банка на Република Македонија:

13. Министерство за економија:

14. Кривичен суд: 
15. Основно јавно обвинителство

16. Останати надлежни институции од кои Агенцијата ќе оцени дека има потреба да прибави одредени податоци.

(2) Надлежните инситуции до кои е доставено барање за прибирање на податоци до Агенцијата ги доставуваат сите податоци со кои располагаат во своите бази на податоци и регистри во врска со лицето носител на јавна функција или канидат за носител на јавна функција.

 (3) Надлежните иниситуции до кои е доставено барање за прибирање на податоци до Агенцијата ги доставуваат сите податоци со кои располагаат во своите бази на податоци и регистри и за правните лица кои се поврзани со лицето носител на јавна функција или канидат за носител на јавна функција.

(4) За точноста на податоците содржани во изводот, надлежна е институцијата од која се добиени податоците.

(5) Доколку лицето врз кое е извршена проверка увиди неточност на податоците, постапката за нивна променаја врши во институцијата која е надлежна за давање на тие податоци.

(6)Доколку постои промена на податоците, надлежниот орган веднаш доставува до Агенцијата исправка на податоците, а агенцијата истата промена ја објавува на својата веб страницата.

(7) Директорот, заменикот и вработените во Агенцијата коишто ќе имаат пристап до податоците од ставот (1) на овој член се обврзани да ги чуваат, можат да ги користат исклучиво за целите за кои се добиени и не смеат да ги откријат на трети лица, спротивно на закон. 

Член 16
Носители и кандидати за носители на јавна функција во смисла на овој закон се: 

1) претседател на Република Северна Македонија; 

2) пратеник во Собранието на Република Северна Македонија; 

3) претседател и член на Владата на Република Северна Македонија; 

4) градоначалник на општина и на градот Скопје; 

5) претседавач и членови на совет на општина и на градот Скопје; 

6) избирани и именувани функционери од Собранието на Република Северна Македонија; 

7) избирани и именувани функционери од Владата на Република Северна Македонија;

8) предложени  и именувани лица од страна на претседателот на Република Северна Македонија
7) судија во Уставниот суд на Република Северна Македонија, судија во Врховниот суд на Република Северна Македонија, апелациони судови,  Управниот суд, Вишиот управен суд и основни судови, член на Судскиот совет на Република Северна Македонија, Јавниот обвинител на Република Северна Македонија, јавните обвинители во Специјалното Јавно обвинителство, јавните обвинители и член на Советот на јавни обвинители ; 

8) народниот правобранител и неговите заменици; 

9) функционери кои раководат со самостојни органи (дирекции, агенции и комисии), органи во состав на министерствата (управа, биро, служба, архив,  инспекторат и капетанија), функционери кои раководат со управни организации (институти и заводи) 
10) државниот правобранител и неговите заменици; 

11) гувернер, вицегувернер и членови на Советот на Народната банка; 

12) генералниот секретар, заменици на генералниот секретар во Собранието на Република Северна Македонија; 

13) генералниот секретар, заменици на генералниот секретар во Владата на Република Северна Македонија

13) генералниот секретар и посебни советници на претседателот на Република Северна Македонија; 

14) генерални и државни секретари кои се именуваат во сите институции и органи; 
15) секретар на општина и секретар на градот Скопје; 

16) претседатели, заменици на претседатели, членови на органите и телата на политичките партии;
17) независните канидати за претседател на државата, пратеници, градоначалник и член на совет на општината

18) раководни лица со посебни должности и овластувања, воени и цивилни лица, старешини во Армијата на Република Северна Македонија, Министерството  за  одбрана,  Министерството за внатрешни работи, во казнено-поправните и воспитно-поправните установи, други полиции (судска, шумска и  финансиска) и  Агенцијата  за разузнавање, овластените државни ревизори и лица кои вршат работа и работни задачи на државната ревизија во Државниот завод за ревизија, како и лицата во Агенцијата за цивилно воздухопловство и во акционерското друштво давател на услуги во воздушниот сообраќај кои вршат  работи  и  задачи  на  воздухопловен и стручен персонал од значење за безбедноста на воздушната пловидба; 

19) директори и членови на управен одбор и надзорни одбори на јавни претпријатија и установи чиј основач е Република Северна Македонија или локалната самоуправа; 

20) членови на управни одбори и директори на државни фондови; 

21)  членови  на  совет,  управен  одбор,  извршен  и надзорен директор  во јавен радиодифузен сервис; 

22) шеф на дипломатска мисија во странска држава и меѓународна  организација, односно конзул и
23) носители на функции во меѓународни организации и институции кандидирани од Република Северна Македонија.
IV. ПОСТАПКА ЗА ПРОВЕРКА НА НОСИТЕЛИ И КАНДИДАТИ ЗА НОСИТЕЛИ НА ЈАВНА ФУНКЦИЈА

Член 17 

 (1) Раководните лица во институциите, органите и политичките партии од член 16 на овој закон кои предлагаат и вршат избори и именувања или од нив овластени лица се должни пред да предложат или го спроведат изборот или именувањето на носителот на јавна функција до Агенцијата да поднесат барање за проверка на сите пријавени кандидати и лица кои треба да бидат избрани, именувани или предложени. Барањето се поднесува за секој кандидат посебно.

(2)Агенцијата веднаш или најдоцна наредниот ден од приемот на барањето од ставот (1) на овој член, до надлежните органи и институции од член 15 на овој закон, во вид на формулар по писмен и електронски пат доставува барање за добивање на податоци.

(3) Надлежните органи и институции во рок од два работни дена до Агенцијата ги доставуваат сите потребни податоци предвидени со овој закон.

(4) Агенцијата во рок од пет работни дена по добиеното барање од органот, институцијата или политичката партија која треба да избере, именува или предложи носител на јавна функција, изготвува извод за извршена проверка и истата веднаш му ја доставува и ја објавува на својата веб страница.
(5) Извод  за извршена проверка од ставот (4) на овој член содржи:

1) назив на органот, институцијата или политичката партија која врши избор, именување или предлага носител на јавна функција;

2) Име и презиме на носителот односно кандидатот за носител на јавна функција;

3) Прилог со податоци од сите надлежни институции утврдени со овој закон и

4) Потпис од директорот и заменик директорот на Агенцијата.

(6) Органот, институцијата или политичката партија која врши избор, именување или предлага носител на јавна функција, без предходно извршена проверка и доставени податоци од страна на Агенцијата согласно со одредбите од овој закон, не смее да избере, именува или предложи носител на јавна функција.

(7) Лицата од член 16 од овој закон имаат право на судска заштита за изводите донесени од страна на Агенцијата.

(8) Носителите на јавна функција од член 16 на овој закон се должни до Агенцијата да поднесат барање за проверка и истите да ги објават на веб страницата на органот, институцијата или политичката партија која ја преставуваат.
(9) Постапката за собирањето, обработката и објавувањето на податоците предвидени во овој закон се врши според Законот за слободен пристап до информации од јавен карактер и Законот за заштита на лични податоци.
Член 18
Податоците и информациите од членот 15 од овој закон може да се користат само за целта за која се собрани, во согласност со одредбите од овој закон. 

Член 19
 (1) Надлежните инситуции од членот 16 се должни по барање на Агенцијата без надоместок да и достават службени податоци и информации со кои располагаат во рамките на нивната законски утврдена надлежност, што се неопходни за спроведување на надлежноста на Агенцијата. 

(2) Формата и содржината на барањето и доставувањето на податоци и информации од службените евиденции, збирки и регистри на податоци, кои  субјектите од член 15 од овој закон ги водат согласно со закон, го утврдува директорот на Агенцијата со подзаконски акт.

(3) Агенцијата може да има и електронски пристап до евиденциите, збирките, регистрите што субјектите од член 15 на овој закон, ги водат согласно со закон, врз основа на меѓуинситуционална соработка со раководното лице на тој субјект. 
(4) Органите на државната власт и правните лица кои вршат јавни овластувања, по службена должност ја известуваат Агенцијата за податоците од нивна надлежност што се од значење за вршење на надлежностите на Агенцијата, а до кои дошле во врска со вршење на својата надлежност.

Член 20
(1) Службено лице од Агенцијата не смее да ги користи информациите со кои располага во вршењето на функциите, јавните овластувања и службените должности за остварување корист или предност за себе или за друг. 

 (2) Лицето од став (1) на овој член не смее да држи во тајност податоци што според овој или друг закон мораат да бидат објавени или да бара пристап кон податоци за кои знае дека не е овластен да ги добие или да се однесува несовесно кон чувањето на податоците што претставуваат тајна согласно со закон.
Заштита на личните податоци

Член 21
(1) Личните податоци кои се собираат во примената на одредбите од овој закон, се обработуваат и чуваат правично и соодветно за конкретни и јасни цели утврдени во одредбите од овој закон. 

(2) Личните податоци од ставот (1) на овој член се чуваат во форма што овозможува идентификација на субјектот на лични податоци.

 (3) Личните податоци од ставот (1) на овој член се чуваат не подолго од што е потребно да се исполнат целите поради кои податоците се собрани за натамошна обработка согласно со одредбите од овој закон. 

(4) По барање на субјектот на лични податоци, Агенцијата е должна да ги дополни, измени, избрише или да го сопре користењето на личните податоци, ако податоците се нецелосни, неточни или неажурирани и доколку нивната обработка не е во согласност со закон. 

(5) Во содржината на барањето од ставот (4) на овој член субјектот на лични податоци наведува за кои податоци се бара дополнување, изменување, бришење или сопирање на користењето на лични податоци и доколку се бара дополнување или изменување, се наведуваат и податоците со кои треба да се изврши дополнувањето или изменувањето. 

(6) Во случај кога ќе се утврди дека личните податоци се нецелосни, неточни или неажурирани, Агенцијата презема мерки истите да се дополнат, изменат или избришат, независно од тоа дали субјектот на лични податоци има поднесено барање за дополнување или изменување на личните податоци. 

(7) За извршеното дополнување, изменување или бришење на личните податоци, согласно со ставот (4) на овој член, Агенцијата најдоцна во рок од 15 дена од денот на приемот на барањето писмено го известува субјектот на лични податоци, корисниците на личните податоци или третите лица на кои им се откриени личните податоци согласно со закон.


V. ТРАНСПАРЕНТНОСТ НА РАБОТЕЊЕТО НА АГЕНЦИЈАТА

Информирање и комуникација со јавноста 
Член 22
(1) Агенцијата заради транспарентно информирање и комуникација со јавноста на својата интернет страница објавува:

- релевантни прописи од значење за работата на Агенцијата,

-каталог на спроведени проверки за носители и кандидати за носители на јавна функција,

- организациска структура на Агенцијата,

- јавно достапен годишен извештај за работа, 

- јавни огласи за вработување во Агенцијата и друго.

(2) Информациите, односно известувањата од ставот (1) на овој член, ги дава Директорот или од него овластен вработен .

(3) Начинот на информирање и остварување комуникација со јавноста го пропишува Директорот со подзаконски пропис.

VI. Прекршочни одредби

Член 23 

(1) Глоба во износ од 500 евра во денарска противвредност ќе му се изрече на одговорното лице во органот, институцијата или политичката партија или на од него овластено лице кое нема да поднесе барање за проверка на кандидатот за носител на јавна функција согласно со член 17 на овој закон.
(2) Глоба во износ од 400 евра во денарска противвредност ќе му се изрече на одговорното лице во надлежната институција или на од него овластено лице кое нема да ги преземе сите мерки и активности за доставување на бараните информации од страна на Агенцијата и истите нема да ги достави до Агенцијата во рок од два работни дена од денот на добивањето на барањето (член 17 став 3).
Член 24
(1) За прекршоците утврдени со овој закон прекршочната постапка ја води и прекршочни санкции изрекува директорот или од него овластени лица/лице.
(2) Пред поднесување на барање за поведување на прекршочна постапка се води постапка на порамнување со издавање на прекршочен платен налог, согласно со Законот за прекршоците. 

(3) Овластените службени лица од ставот (1) на овој член се должни да водат евиденција за издадените прекршочни платни налози и за исходот на поведените постапки. 

(4) Во евиденцијата од ставот (3) на овој член се собираат, обработуваат и чуваат следниве податоци: име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на прекршочниот платен налог и исходот од постапката. 

(5) Личните податоци од ставот (4) на овој член се чуваат пет години од денот на внесувањето во евиденцијата. 

(6) Формата и содржината на прекршочниот платен налог ги пропишува Агенцијата.

(7) Остварувањето на правото на правен лек по изречена глоба и постапката по него се врши согласно со Законот за прекршоци.

VII. ПРЕОДНИ И ЗАВРШНИ ОДРЕДБИ
Член 25
(1) Постапката за избор на директор и заменик директор на Агенцијата, Собранието на Република Северна Македонија ќе ја започне во рок од десет дена од денот на влегување во сила на овој закон.

(2) Во рок од 10 дена од денот на изборот на Директорот на Агенцијата, Директорот на Агенцијата објавува оглас за избор на Генерален секретар на Агенцијата.

 (3) Во рок од 30 дена од денот на изборот на Генералниот секретар на Агенцијата, Генералниот секретар ќе ѓи донесе актите за внатрешна организација и систематизација на работните места во Агенцијата. 

 (4) Постапката за вработување на административните службеници и помошно-техничкиот персонал во Агенцијата започнува во рок од седум дена од денот на избор на Генералниот секретар. 

(5) Подзаконските прописи предвидени согласно одредбите од овој закон, ќе се донесат во рок 60 дена од денот на изборот на директорот. 
(6)Просторните и техничките услови за функционирање на Агенцијата, Владата на Република Северна Македонија ќе ги обезбеди во рок од 3 месеци од денот на влегување во сила на овој закон.

(7) Во рок од 6 месеци од изборот на Директорот и заменик директорот до Комисијата за прашања на изборите и именувањата на Собранието на Република Северна Македонија истите треба да достават извод за проверка на носител на јавна функција согласно со овој закон.

(8) Носителите на јавна функција согласно овој закон, најдоцна до 31 декември 2019 година до Агенцијата ќе поднесат барање за проверка согласно член 15 став 7 од овој закон.

Донесување на потребните акти

Член 25

Подзаконските акти предвидени со овој закон, Агенцијата ќе ги донесе во рок од шест месеци од именувањето на директор и заменик директор на Агенцијата спроведено во постапка согласно со одредбите на овој закон.

Член 26

Овој закон влегува во сила осмиот ден од денот на објавувањето во „Службен весник на Република Северна Македонија“. 

ОБРАЗЛОЖЕНИЕ НА

ПРЕДЛОГ-ЗАКОНОТ  ЗА АГЕНЦИЈА ЗА ПРОВЕРКА НА НОСИТЕЛИ И КАНДИДАТИТЕ  ЗА НОСИТЕЛИ НА ЈАВНА ФУНКЦИЈА
I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ-ЗАКОНОТ


Со членовите 1 и 2 од овој закон се определува предметот на уредување на овој закон односно основањето, целта, надлежноста, раководењето и внатрешната организација на Агенцијата за проверка на носители и кандидатите за носители на јавна функција, начинот на работа на Агенцијата за вршење на проверка на носители и кандидатите  за носители на јавна функција, условите и постапката за собирање на податоци и информации, евиденцијата на податоци и информации и нивното користење и објавување, контролата и надзорот на Агенцијата за вршење на проверка на носители и кандидатите за носители на јавна функција, финансирањето, транспарентноста на работењето на Агенцијата за вршење на проверка како и правата и обврските на вработените во Агенцијата за вршење на проверка на носители и кандидатите за носители на јавна функција на Република Северна Македонија. 
Понатаму во членот 2 се дефинира што се подразбира под проверка на носителите на јавни функции и кандидатите за носители на јавни функции што согласно овој закон би преставувало собирање, анализирање и објавување на информации и податоци за секој носител на јавна функција, од страна на Агенцијата за вршење на проверка на носители и кандидатите за носители на јавна функција, се со цел граѓаните, органот или институцијата која го предлага, избира или именува носителот на јавна функција да го провери, интегритетот и достојноста на носителот и да се намали можноста за корупција, криминал, злоупотреба на службена должност и нарушување на угледот на институцијата која ја претставува.
Со членовите 3 и 4 е регулирано основањето на Агенција за проверка на носители и кандидатите за носители на јавни функции како и работите од надлежноста на Агенцијата.
Во членовите 5, 6 и 7 се регулира начинот на раководење на Агенцијата односно истата да биде од страна на директор и заменик директор. Се определуваат и условите за избор на директор и заменик директор како и постапката за нивен избор.  
Статус на директорот и заменик директорот на Агенцијата како и престанок на функцијата и разрешување на директорот и заменикот директор на Агенцијата се уредуваат со членовите 8 и 9 од овој закон. 

Правата должносите и одговорностите на директорот односно заменик директорот се уредени во членот 10 од Законот. 
Во членот 11 е уредено дека Директорот до Собранието на Република Северна Македонија доставува на разгледување годишен извештај за работата на Агенцијата најдоцна до 31 март во тековната година за претходната година .

Во членот 12 се определува дека Агенцијата има секретарјат со Генерален Секретар и вработени со статус на административни службеници. 
Членот 13 се однесува на финансирањето на Агенцијата, обезбедувањето на движен и недвижен имот, средства за извршување на функцијата на Агенцијата, како и средствата за плата, надоместоци и додатоци на плата за работа. 
Со членот 14 и 15 се определени надлежностите на Агенцијата како и надлежните институции од кои ќе се добиваат бараните податоци.

Во членот 16 таксативно се наведени носители и кандидати за носители на јавна функција во смисла на овој закон кои се предмет на проверка.


Постапка за проверка на носители и кандидати за носители на јавна функција е уредена во членот 17 како и роковите за спроведување на проверката од страна на агенцијата рокот за доставување на изводот до органот, интуцијата или политишчата партија што треба да избере именува или предложи, како и рокот за објавување на изводот на веб страната на агенцијата. Во овој член е определено што треба да содржиизводот од извршената проверка.  

Во член 18 е регулирано дека податоците и информациите добиени согласно овој закон  може да се користат само за целта за која се собрани, во согласност со одредбите од овој закон. 



Во членот 19 се утврдува обврската на надлежните инситуции по барање на Агенцијата без надоместок да доставуваат службени податоци со кои располагаат во рамките на нивната законски утврдена надлежност, што се неопходни за спроведување на надлежноста на Агенцијата. 

Во Член 20 се наведува дека службено лице од Агенцијата не смее да ги користи информациите со кои располага во вршењето на функциите, јавните овластувања и службените должности за остварување корист или предност за себе или за друг. 

Во членот 21 се регулира Заштита на личните податоци кои се собираат се со цел на примена на овој закон 

Транспарентноста на работењето на агенцијата како и информирањето и комуникацијата со јавноста се уредени со членот 22 од Законот. 

Членовите  23 и 24  се однесуваат на Прекршочни одредби односно предвидените глоби.

Членот 25 се преодните и завршни  одредби во кои се предвидува рокот за: 
- постапката за избор на директор и заменик директор 

- носењето на актите за внатрешна организација и систематизација на работните места во Агенцијата.
- постапката за вработување на административните службеници и помошно-техничкиот персонал во Агенцијата 
- носењето на подзаконските прописи предвидени согласно одредбите од овој закон
 - утврдувањето на просторните и техничките услови за функционирање на Агенцијата
- Проверката на постојаните носители на јавни функции

 
Во членот 25 е регулирано влегување во сила на законот

II. MEЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Решенијата содржани во одредбите од овој закон се меѓусебно поврзани и истите прават една правна целина.

III. ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

- Со овој закон ќе се обезбеди проверка на носители на јавна функција преку собирање, анализирање и објавување на информации и податоци за секој носител на јавна функција и канидат за носител на јавна функција, од страна на Агенцијата за вршење на проверка на носители и кандидатите за носители на јавна функција.

- Ќе се обезбеди законит начин преку кој граѓаните, органот или институцијата која го предлага, избира или именува носителот на јавна функција да го провери, интегритетот и достојноста на носителот на јавната функција и кандидатот за носител на јавната функција, со што би се намалила можноста за корупција, криминал, злоупотреба на службена должност и нарушување на угледот на институцијата која ја претставува. 

- Основање на Агенцијата која со целокупната своја надлежност и транспарентност ќе биде сервис за граѓаните, јавноста како и органите кои ги предлагаат избираат или именуваат носителите на јавни функции.

